
Juan 1:1, 3-5, 9-10, 14 (APSGD)

Ang Pulong mismo Dios… Ang
Pulong amo ang ginahalinan
sang kabuhi… Ang Pulong
nagpakatawo kag nagpakig-
upod diri sa aton
Sang una pa nga daan, ara na ang ginatawag nga
Pulong. Ang Pulong kaupod na sang Dios, kag ang
Pulong mismo Dios. … Paagi sa iya, ginhimo ang
tanan nga butang, kag wala gid sing may nahimo nga
indi paagi sa iya. Ang Pulong amo ang ginahalinan
sang kabuhi. Kag ini nga kabuhi pareho sa suga
tungod kay amo ini ang nagapasanag sa hunahuna
sang mga tawo. Ini nga suga nagapasanag sa
kadulom kag ang iya kasanag wala nadaog sang
kadulom. … Si Jesu-Cristo amo ang matuod nga suga
nga nag-abot diri sa kalibutan kag nagapasanag sa
hunahuna sang tanan nga tawo. Nag-abot siya diri sa
kalibutan. Kag bisan ginhimo ang kalibutan paagi sa
iya, ang mga tawo sang kalibutan wala nagkilala sa
iya. … Ang Pulong nagpakatawo kag nagpakig-upod
diri sa aton. Nakita namon ang iya kadungganan
bilang bugtong nga Anak sang Amay. Puno siya sang
kaayo kag puro kamatuoran ang iya ginasugid.

Juan 3:18-21 (APSGD)

Mas gusto pa sang mga tawo
nga magpabilin sa kadulom…

ang tawo nga nagaginawi
suno sa kamatuoran
nagapalapit sa kasanag
Gani ang bisan sin-o nga tawo nga nagatuo sa
iya indi pagsentensyahan nga silutan, pero ang
bisan sin-o nga wala nagatuo sa iya
nasentensyahan na tungod nga wala siya nagtuo
sa bugtong nga Anak sang Dios. Silutan sila
tungod kay nag-abot siya diri sa kalibutan bilang
suga pero mas gusto pa sang mga tawo nga
magpabilin sa kadulom sang sa magpalapit sa
iya nga nagahatag sang kasanag, kay malain ang
ila mga ginahimo. Ang tawo nga malain ang iya
ginahimo wala naluyag sa kasanag. Nagalikaw
pa gani siya sa kasanag kay basi kon mahibaluan
ang iya ginahimo nga malain. Pero ang tawo nga
nagaginawi suno sa kamatuoran nagapalapit sa
kasanag, para makita nga ang iya maayo nga
hinimuan nahimo niya paagi sa bulig sang Dios.

Juan 8:12, 24, 31-32, 34, 36 (APSGD)
Kon padayon kamo nga
nagatuman sa akon mga ginatudlo…

ang kamatuoran amo ang
magahilway sa inyo… ang bisan sin-
o nga nagapakasala, ulipon sang
sala… kon ang Anak sang Dios amo
ang magahilway sa inyo, mahilway
gid kamo
Nagsiling liwat si Jesus sa mga tawo, “Ako ang suga sang
mga tawo sa kalibutan. Ang nagasunod sa akon, indi na
magakabuhi sa kadulom, kundi masanagan siya sang suga
nga nagahatag sang kabuhi.” … Amo ina nga nagsiling ako sa
inyo nga magakalamatay lang kamo nga wala mapatawad
ang inyo mga sala. Kay kon indi kamo magtuo nga ako
amo ang Cristo, sigurado gid nga magakalamatay lang
kamo nga nagapadayon sa pagpakasala.” … Karon, nagsiling
si Jesus sa mga Judio nga nagtuo sa iya, “Kon padayon
kamo nga nagatuman sa akon mga ginatudlo, matuod gid
nga kamo akon mga sumulunod. Mahibaluan ninyo ang
kamatuoran kag ang kamatuoran amo ang magahilway sa
inyo.” … Nagsiling si Jesus, “Sa pagkamatuod, ginasugid ko
sa inyo nga ang bisan sin-o nga nagapakasala, ulipon sang
sala. … Gani kon ang Anak sang Dios amo ang magahilway
sa inyo, mahilway gid kamo.

Juan 15:7, 9, 11-14, 16 (APSGD)
Malipay man kamo pareho sa
akon… maghigugmaanay kamo
pareho sang akon paghigugma sa
inyo… Kon may tawo nga desidido
nga maghatag sang iya kabuhi para
sa iya mga abyan, ina nga
paghigugma indi na gid malabawan
Kon nagapabilin kamo sa akon kag kon ginatipigan ninyo
sa inyo mga tagipusuon ang akon mga pulong,
makapangayo kamo sa akon bisan ano nga inyo gusto, kag
ini mabaton ninyo. … Kon ano ang paghigugma sang Amay
sa akon pareho man sina ang akon paghigugma sa inyo.
Pabilin kamo sa akon gugma. … “Ginasugid ko ini sa inyo
para malipay man kamo pareho sa akon, kag mangin bug-
os gid ang inyo kalipay. Amo ini ang akon sugo:
maghigugmaanay kamo pareho sang akon paghigugma sa
inyo. Kon may tawo nga desidido nga maghatag sang iya
kabuhi para sa iya mga abyan, ina nga paghigugma indi na
gid malabawan. Mga abyan ko kamo kon ginatuman ninyo
ang akon mga sugo. … Indi kamo ang nagpili sa akon kundi
ako ang nagpili sa inyo. Ginpili ko kamo para maglakat kag
magpamunga sing mga bunga nga nagapadayon; para ang
bisan ano nga inyo pangayuon sa Amay sa akon ngalan
ihatag niya sa inyo.

Juan 11:25-26, 40-43 (APSGD)

Ang bisan sin-o nga
nagakabuhi kag nagatuo sa
akon indi na mapatay hasta
san-o… nagapati ka bala sini?
Nagsiling si Jesus sa iya, “Ako ang nagabanhaw
sang mga patay, kag ako man ang nagahatag
sang kabuhi. Ang nagatuo sa akon, bisan
mapatay pa siya, mabuhi siya liwat. Ang bisan
sin-o nga nagakabuhi kag nagatuo sa akon indi
na mapatay hasta san-o. Ti, nagapati ka bala
sini?” … Nagsiling si Jesus sa iya, “Indi bala nga
nagsiling ako sa imo nga kon magtuo ka, makita
mo ang gahom sang Dios?” Gani ginkuha nila
ang bato. Nagtangla si Jesus sa langit kag
nagsiling, “Amay, nagapasalamat ako sa imo
tungod kay ginpamatian mo ako. Nahibaluan ko
nga permi mo ako ginapamatian, pero nagasiling
ako sing pareho sini para sa mga tawo nga diri
subong sa akon palibot, para magpati sila nga
ikaw amo ang nagpadala sa akon.” Pagkatapos
niya hambal sini, nagsinggit siya, “Lazarus, guwa
ka!”

Juan 12:23-26 (APSGD)

Ang tawo nga sobra ang iya
paghigugma sa iya kabuhi
madula niya ini… Ang bisan sin-
o nga gusto mag-alagad sa
akon kinahanglan magsunod
sa akon
Nagsiling dayon si Jesus sa ila, “Karon nag-abot na
ang tion nga padunggan ako nga Anak sang Tawo,
makita na ang akon gahom. Sa pagkamatuod,
ginasugid ko sa inyo nga kon ang isa ka binhi indi
pag-ilubong sa duta kag mapatay, ina magapabilin
gid lang nga isa ka binhi. Pero kon ilubong kag
mapatay, magatubo ini kag magapamunga sing
madamo. Ang tawo nga sobra ang iya paghigugma
sa iya kabuhi madula niya ini, pero ang tawo nga
wala nagakanugon sang iya kabuhi sa sini nga
kalibutan tungod sa akon makaangkon sang kabuhi
nga wala sing katapusan. Ang bisan sin-o nga gusto
mag-alagad sa akon kinahanglan magsunod sa
akon, para kon diin ako didto man ang akon
suluguon. Ang tawo nga nagaalagad sa akon
padunggan sang akon Amay.”

Juan 14:15, 18-19, 21; 10:27-30 (APSGD)

Indi ko kamo pagbayaan nga
wala sing upod… tungod kay ako
nagakabuhi, kamo magakabuhi
man… Ang akon mga karnero
nagapamati sa akon
“Kon ginahigugma ninyo ako, tumanon ninyo ang
akon mga sugo. … “Indi ko kamo pagbayaan nga wala
sing upod; mabalik man ako sa inyo. Madali na lang
ako madula sa panan-aw sang mga tawo diri sa
kalibutan, pero kamo makakita sa akon. Kag tungod
kay ako nagakabuhi, kamo magakabuhi man. … “Ang
tawo nga nagabaton kag nagatuman sang akon mga
sugo amo ang nagahigugma sa akon. Kag ang
nagahigugma sa akon higugmaon man sang akon
Amay. Higugmaon ko man siya kag ipakilala ko sa
iya kon sin-o gid ako.” … Ang akon mga karnero
nagapamati sa akon. Kilala ko sila kag nagasunod sila
sa akon. Ginahatagan ko sila sang kabuhi nga wala
sing katapusan, kag indi gid sila mawala. Wala gid
sing may makaagaw sa ila sa akon kamot. Ginhatag
sila sa akon sang akon Amay nga gamhanan sa
tanan, kag wala gid sing may makaagaw sa ila sa
kamot sang Amay. Ako kag ang Amay isa lang.”

Juan 16:22, 27, 31-33 (APSGD)

Paantuson kamo sang mga
tawo sang kalibutan, pero
indi kamo magkahadlok
tungod kay gindaog ko na sila
Kamo pareho man sina. Karon nagakasubo
kamo, pero magapakita pa ako liwat sa inyo kag
magaawas gid ang inyo kalipay. Kag wala gid sing
bisan sin-o nga makakuha sang sina nga kalipay. …

Kay ang Amay mismo nagahigugma sa inyo
tungod kay nagahigugma kamo sa akon, kag
nagapati nga ako halin sa Dios. … Nagsabat si
Jesus sa ila, “Ti, nagatuo na kamo subong sa
akon? Pero magaabot ang tion kag nag-abot na
gani subong nga magabululag kamo kag
magapalauli, kag bayaan ninyo ako nga
nagaisahanon lang. Pero bisan bayaan ninyo ako
may kaupod gihapon ako tungod kay kaupod ko
ang Amay. Ginasugid ko ini nga mga butang sa
inyo para may kalinong kamo tungod sa inyo
pagtuo sa akon. Paantuson kamo sang mga tawo
sang kalibutan, pero indi kamo magkahadlok
tungod kay gindaog ko na sila.”

Juan 17:17-21, 26 (APSGD)

Iseparar sila para mangin imo
paagi sa kamatuoran; ang imo
pulong amo ang kamatuoran…

ang imo paghigugma sa akon
mangin ara man sa ila, kag para
ako man mangin ara sa ila
Iseparar sila para mangin imo paagi sa kamatuoran;
ang imo pulong amo ang kamatuoran. Ginpadala mo
ako diri sa kalibutan, gani ginapadala ko man sila nga
magpanudlo sa mga tawo diri sa kalibutan. Tungod sa
ila ginahalad ko sa imo ang akon kaugalingon, para
mangin imo man sila paagi sa kamatuoran. “Indi lang
ang ini nga mga tawo nga nagatuo sa akon ang akon
ginapangamuyuan, kundi pati man ang mga tawo nga
magatuo sa akon sa ulihi paagi sa mga pagpanudlo
sang mga nagatuo sa akon. Ginapangamuyo ko sa imo
nga sila tanan mangin isa, pareho man sa aton nga isa
lang. Kag kon paano nga ikaw, Amay, ari sa akon kag
ako ara sa imo, kabay pa nga sila ari man sa aton para
ang mga tawo sang kalibutan magatuo nga ikaw amo
ang nagpadala sa akon. … Ginpakilala ko ikaw sa ila, kag
ipakilala ko pa gid ikaw para ang imo paghigugma sa
akon mangin ara man sa ila, kag para ako man mangin
ara sa ila.”

Marcos 4:38-40 (APSGD)

Ngaa bala nahadlok
kamo? Ano, wala pa gid
bala kamo sing pagtuo
sa akon?
Pero si Jesus didto sa buli sang sakayan
nga nagakatulog nga may ulunan.
Ginpukaw nila siya. Siling nila,
“Manunudlo, wala ka bala nagakabalaka
nga malunod na kita?” Gani nagbangon
siya kag ginsabdong niya ang hangin kag
ang balod. Siling niya, “Untat!” Kag nag-
untat ang hangin kag naglinaw ang
dagat. Siling dayon ni Jesus sa ila, “Ngaa
bala nahadlok kamo? Ano, wala pa gid
bala kamo sing pagtuo sa akon?”

Marcos 14:36, 38, 61-62 (APSGD)

Magpulaw kamo kag
magpangamuyo nga indi
kamo madaog sang
temtasyon… Luyag sang inyo
espiritu nga magsunod
ugaling maluya ang inyo lawas
Nagpangamuyo siya, “Amay, ang tanan nga butang
mahimo mo. Gani ilikaw mo ini nga pag-antos nga
nagaabot sa akon. Pero indi ang akon luyag ang
dapat matuman kundi ang imo.” … Magpulaw kamo
kag magpangamuyo nga indi kamo madaog sang
temtasyon. Luyag sang inyo espiritu nga
magsunod ugaling maluya ang inyo lawas.” … Wala
gid nagsabat si Jesus. Gani ginpamangkot siya
liwat sang pangulo nga pari, “Ikaw bala ang Cristo
nga Anak sang Dalayawon nga Dios?” Nagsabat si
Jesus sa iya, “Huo, ako matuod, kag ako nga Anak
sang Tawo makita ninyo nga nagapungko sa tuo
sang Makagagahom nga Dios, kag makita man
ninyo ako sa mga panganod sa kalangitan nga
nagabalik diri sa kalibutan.”

1 Corinto 10:6, 8, 13 (APSGD)

Masaligan ang Dios sa iya
promisa nga indi niya kamo
pagtugutan nga tentaron
sing sobra sa inyo
masarangan
Ang mga natabo nga ato sa ila nagahatag sang
leksyon sa aton para makapangandam kita nga
indi maghandom sa paghimo sang mga malain
nga mga butang pareho sang ila ginhimo. … Kag
indi gid kita magsunod sa ginhimo sang iban sa
ila nga naghimo sang imoral nga
pagpakigrelasyon. Amo gani nga ginsilutan sila
sang Dios kag 23,000 ang nagkalamatay sa isa
lang ka adlaw. … Wala sing temtasyon nga
nagaabot sa inyo nga wala man nagaabot sa
iban nga mga tawo. Pero masaligan ang Dios sa
iya promisa nga indi niya kamo pagtugutan nga
tentaron sing sobra sa inyo masarangan. Kag
kon mag-abot ang mga temtasyon sa inyo,
magahimo siya sing paagi para madaog ninyo
ini.

1 Corinto 3:1, 3, 16-17 (APSGD)

Nagahinisaay kamo kag
nagailinaway… Indi bala nga
templo kamo sang Dios kag
ang Espiritu sang Dios
nagapuyo sa inyo?… ang
templo sang Dios balaan
Mga kauturan, sang una indi ako makatudlo sa
inyo bilang mga tawo nga ginatuytuyan sang
Espiritu Santo kundi mga tawo nga nagakabuhi
sa ila tawhanon nga kinaugali kag bata pa sa ila
relasyon kay Cristo. … Kay hasta subong,
nagakabuhi pa kamo sa inyo tawhanon nga
kinaugali tungod kay nagahinisaay kamo kag
nagailinaway. Ining inyo ginahimo nagapamatuod
lang nga pareho pa gihapon kamo sa mga tawo
diri sa kalibutan. … Indi bala nga templo kamo
sang Dios kag ang Espiritu sang Dios nagapuyo
sa inyo? Gani kon gub-on ninyo ang ginapuy-an
sang Dios, silutan niya kamo tungod nga ang
templo sang Dios balaan. Kag ang templo nga ina
wala sing iban kundi kamo mismo.

1 Corinto 6:9-13 (APSGD)
Natinluan na kamo sa inyo mga sala,
ginpain na kamo sang Dios nga
mangin iya, kag ginpakamatarong na
kamo tungod kay Ginoong Jesu-
Cristo
Indi bala nga ang tawo nga nagahimo sing malain indi masakop
sa paghari sang Dios? Gani indi ninyo pagdayai ang inyo
kaugalingon! Kay indi gid masakop sa paghari sang Dios ang
mga nagahimo sang imoral nga pagpakigrelasyon, ang mga
nagasimba sa mga dios-dios, ang mga nagapanginbabayi kag
mga nagapanginlalaki, ang mga lalaki nga nagabaligya sang ila
lawas, ang mga lalaki nga nagauluasawa sa pareho nila nga
lalaki, ang mga kawatan, ang mga dalok-dalok, ang mga
palahubog, ang mga nagahambal sang malain kontra sa ila
isigkatawo, kag ang mga tulisan. Ang iban sa inyo pareho sini
sang una. Pero natinluan na kamo sa inyo mga sala, ginpain na
kamo sang Dios nga mangin iya, kag ginpakamatarong na kamo
tungod kay Ginoong Jesu-Cristo kag tungod sa Espiritu sang
aton Dios. Ayhan may magasiling, “Puwede ako maghimo sang
bisan ano.” Matuod ina, pero may mga butang nga indi
makabulig sa imo. Gani bisan ginatugot sa akon ang maghimo
sang bisan ano, indi ako magpaulipon sa bisan ano. Ayhan may
magasiling man nga “Ang pagkaon ginhimo para sa tiyan kag
ang tiyan ginhimo para sa pagkaon.” Matuod ina, pero
magaabot ang adlaw nga ang tiyan kag ang pagkaon dulaon
sang Dios. Pero indi matuod nga ginhimo ang lawas sang tawo
para sa paghimo sang imoral nga pagpakigrelasyon, kundi
ginhimo ini para sa pag-alagad sa Ginoo; kag ang Ginoo amo
ang nagaatipan sini.

~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~

Spiritual Warfare Cards.com
Ang Pulong Sang Dios · CC BY-SA 4.0 · Biblica, Inc.



2 Corinto 1:3-4, 8-9 (APSGD)

Dalayawon ang Dios kag
Amay sang aton Ginoong
Jesu-Cristo… Ginapabakod
niya kita kag ginalipay sa
tanan ta nga kabudlayan
Dalayawon ang Dios kag Amay sang aton
Ginoong Jesu-Cristo. Maluluy-on siya nga Amay,
kag Dios nga permi nagapabakod kag nagalipay
sa aton. Ginapabakod niya kita kag ginalipay sa
tanan ta nga kabudlayan, agod paagi sa sini nga
bulig nga aton nabaton halin sa iya, mapabakod
ta man kag mapalipay ang iban sa ila mga
kabudlayan. … Mga kauturan, gusto namon nga
mahibaluan ninyo ang amon naagyan nga
kalisod sa probinsya sang Asia. Kay sa sadto nga
tiyempo daw indi na gid kami makaantos, kag
ang hunahuna namon mapatay na gid kami. Abi
gani namon amo na ato ang amon katapusan.
Pero natabo gali ato para makatuon kami nga
indi magsalig sa amon kaugalingon, kundi sa
Dios nga amo ang nagabanhaw sang mga patay.

2 Corinto 4:6-7; 1:12 (APSGD)
Nagpasanag sang amon mga
hunahuna… Kami pareho gid lang
sa kolon nga ginbutangan sining
malahalon nga butang, para
mahibaluan sang mga tawo nga
ang gahom nga indi matupungan
nga ari sa amon mga lawas nga
maluya indi halin sa amon, kundi
sa Dios
Ang Dios nga nagsiling, “Halin sa kadulom magasiga ang
kasanag,” amo man ang nagpasanag sang amon mga
hunahuna para maintiendihan namon kon ano ang
gahom nga iya ginpakita paagi kay Cristo. Kami pareho
gid lang sa kolon nga ginbutangan sining malahalon nga
butang, para mahibaluan sang mga tawo nga ang gahom
nga indi matupungan nga ari sa amon mga lawas nga
maluya indi halin sa amon, kundi sa Dios. … Amo ini ang
butang nga amon ginapabugal: nagkabuhi kami nga
matarong kag wala gid sang kasawayan sa tanan nga
tawo, kag labi na gid sa inyo. Nahimo namon ini tungod
sa bulig sang Dios kag indi sa amon kaugalingon nga
ikasarang. Nagapamatuod ang amon konsensya nga
matuod gid ining amon ginapabugal.

Galacia 2:18-21 (APSGD)

Napatay ako kaupod ni Cristo
sa krus… ang resulta sang
akon pagtuo sa Anak sang
Dios nga naghigugma sa akon
Pero kon balikan ko naman ang pagsalig sa
Kasuguan nga akon ginbayaan, ako na ang
nagapamatuod nga makasasala ako tungod nga
ginlapas ko ang Kasuguan. Ang matuod, paagi
mismo sa Kasuguan nahibaluan ko nga wala sing
gahom ang Kasuguan sa akon. Gani hilway na
ako nga magkabuhi sa Dios. Napatay ako kaupod
ni Cristo sa krus. Indi na ako ang nagakabuhi
subong, kundi si Cristo na ang nagakabuhi sa
akon. Kag ining kabuhi nga akon ginakabuhi
subong amo ang resulta sang akon pagtuo sa
Anak sang Dios nga naghigugma sa akon kag
naghalad sang iya kabuhi para sa akon. Wala ko
ginapakawalay pulos ang grasya sang Dios. Kay
kon ang pagtuman sa Kasuguan amo ang paagi
nga pakamatarungon sang Dios ang tawo, ti,
wala sing pulos ang kamatayon ni Cristo.

Galacia 6:1-2, 7-9 (APSGD)

Magbinuligay kamo sa inyo
mga problema… Wala sing tawo
nga makadaya sa Dios… kon ano
ang ginapanggas sang tawo
amo man ang iya anihon
Karon, mga kauturan, kon may ara sa inyo nga
nahulog sa sala, kamo nga ginatuytuyan sang Espiritu
Santo dapat magbulig sa iya para mapabalik siya sa
husto nga pagkabuhi. Pero dapat himuon ninyo ini sa
malulo nga paagi. Kag mag-andam man kamo sa inyo
kaugalingon kay basi kon kamo matentar man.
Magbinuligay kamo sa inyo mga problema. Tungod
nga kon amo ini ang inyo himuon matuman ninyo
ang sugo ni Cristo. … Indi ninyo pagtuntuha ang inyo
kaugalingon. Wala sing tawo nga makadaya sa Dios.
Kay kon ano ang ginapanggas sang tawo amo man
ang iya anihon. Kon sundon ta ang aton gid lang nga
gusto, mabaton ta halin sa sini ang silot nga wala sing
katapusan. Pero kon sundon ta ang gusto sang
Espiritu Santo, mabaton ta halin sa sini ang kabuhi
nga wala sing katapusan. Gani indi kita magkataka sa
paghimo sang maayo, kay kon magpadayon kita,
magaabot gid ang tion nga mabaton ta ang balos.

1 Timoteo 4:6-8, 10 (APSGD)

Hanasa ang imo kaugalingon
sa diosnon nga pagkabuhi…

nagasalig kita sa Dios nga
buhi
Maayo ka nga alagad ni Cristo Jesus kon itudlo mo
ini nga mga butang sa aton mga kauturan dira. Kag
samtang nagatudlo ka sa ila, ikaw mismo
nagasagod man sang imo kaugalingon paagi sa
mga kamatuoran nga nagahatag sang pagtuo, kag
paagi sa matuod nga pagpanudlo nga imo
ginasunod. Pero likawi ang mga pagpanudlo nga
wala nagahalin sa Dios kag himo-himo lang sang
mga tawo. Hanasa ang imo kaugalingon sa diosnon
nga pagkabuhi. May pulos ang pag-ihersisyo sang
aton lawas, pero mas importante pa gid kon
hanason ta ang aton kaugalingon sa diosnon nga
pagkabuhi, tungod kay kon amo ini ang aton
himuon, sigurado gid nga mapuslanon ang aton
kabuhi subong kag sa palaabuton. … Amo ina nga
nagapanikasog gid kita kag nagahimulat nga
matudlo ini sa mga tawo, tungod kay nagasalig kita
sa Dios nga buhi nga amo ang Manluluwas sang
tanan nga tawo, kag labi na gid sang mga nagatuo.

1 Timoteo 6:11-16 (APSGD)
Magpakigbato ka sing maayo para sa
pagtuo. Hupti sing maayo ang kabuhi
nga wala sing katapusan… tumana ang
ginabilin sa imo nga sugo kag
siguraduhon mo nga husto gid ang
imo pagtuman nga wala sing
kasawayan
Pero ikaw, bilang alagad sang Dios, likawi ina nga mga butang.
Himulati nga magkabuhi nga matarong, diosnon, may pagtuo,
mahigugmaon, mainantuson, kag malulo. Magpakigbato ka
sing maayo para sa pagtuo. Hupti sing maayo ang kabuhi nga
wala sing katapusan, tungod kay sa kabuhi nga ina gintawag
ka sang Dios sadtong pagsugid mo sa atubangan sang madamo
nga tawo nga ikaw nagatuo na kay Cristo. Sa atubangan sang
Dios nga nagahatag sang kabuhi sa tanan, kag sa atubangan ni
Cristo Jesus nga nagsugid sang kamatuoran kay Poncio Pilato,
ari ang akon sugo sa imo: tumana ang ginabilin sa imo nga
sugo kag siguraduhon mo nga husto gid ang imo pagtuman
nga wala sing kasawayan hasta mag-abot ang aton Ginoong
Jesu-Cristo. Kon parte sa pag-abot ni Jesu-Cristo, ipakita siya
sang makagagahom kag bulahan nga Dios sa natalana nga
tion. Ang Dios amo ang Hari nga labaw sa tanan nga hari kag
Ginoo nga labaw sa tanan nga ginoo. Sa iya lang ang kabuhi
nga wala sing kamatayon. Didto siya nagapuyo sa masilaw nga
kasanag nga indi mapalapitan. Wala gid sing tawo nga nakakita
sa iya kag wala gid sing may makakita. Dayawon ta ang Dios
nga makagagahom hasta san-o. Amen!

2 Timoteo 1:6-8, 12 (APSGD)

Ang Dios wala naghatag sa aton
sang iya Espiritu para mahuya
kita nga mag-atubang sa mga
tawo, kundi para magbakod kita
kag makatuon nga maghigugma
sa iban kag makadisiplina sang
aton kaugalingon
Amo ina nga luyag ko nga padumdumon ka nga
magmapisan ka sa paggamit sang abilidad nga ginhatag
sang Dios sa imo sang gintungtungan ko ikaw sang akon
mga kamot. Kay ang Dios wala naghatag sa aton sang
iya Espiritu para mahuya kita nga mag-atubang sa mga
tawo, kundi para magbakod kita kag makatuon nga
maghigugma sa iban kag makadisiplina sang aton
kaugalingon. Gani indi ka magkahuya nga magsugid sa
iban parte sa aton Ginoo. Kag indi ka man magkahuya
nga napriso ako diri tungod sa iya, kundi sa bulig sang
gahom sang Dios, mag-ambit ka sa mga pag-antos
tungod sa Maayong Balita. … Amo ini ang kabangdanan
nga nagaantos ako subong. Pero wala ko ginakahuya
ang natabo nga ini sa akon tungod kay kilala ko si Cristo
nga akon ginasaligan, kag nasiguro ko gid nga sarang
siya makatipig sang gintugyan niya sa akon hasta sa
adlaw nga siya magabalik.

1 Timoteo 1:3-5; 6:20-21 (APSGD)
Tipigi ang mga pagpanudlo nga
gintugyan sa imo sang Dios… Likawi
ang mga pagpanudlo nga wala sing
pulos kag wala nagahalin sa Dios
Gusto ko nga kon mahimo dira ka lang anay sa Efeso. Indi
bala amo ini ang akon pangabay sa imo sadto anay sang
nagapakadto ako sa Macedonia? Kay may mga tawo dira
nga sala ang ila ginatudlo kag kinahanglan nga pauntaton
sila. Silingon mo sila nga indi sila mag-usik sang ila tion sa
mga sugid-sugid sang mga tigulang kag sa pag-usoy kon
sin-o ang ila mga katigulangan. Amo ini ang kabangdanan
kon ngaa nagabinais-bais ang mga tawo. Kag ang ini nga
mga butang indi makabulig para mahibaluan nila ang
kabubut-on sang Dios. Ini mahibaluan ta lang paagi sa
pagtuo. Ang katuyuan sining akon sugo sa ila wala sing
iban kundi amo nga maghigugmaanay sila. Kag
makahigugmaanay lang sila kon matinlo ang ila tagipusuon
kag konsensya kag sinsero ang ila pagtuo. … Timoteo,
tipigi ang mga pagpanudlo nga gintugyan sa imo sang
Dios. Likawi ang mga pagpanudlo nga wala sing pulos kag
wala nagahalin sa Dios pati ang mga pagdiskusyon parte
sa ginasiling sang iban nga kaalam (pero ang matuod, indi)
nga wala nagasinanto. Ang iban nagasiling nga may ara sila
sini nga kaalam, pero tungod sa sina nga “kaalam” nila,
nagtalang sila kag indi na sila kahibalo sang husto nga
pagtuo. Kabay pa nga pakamaayuhon ka sang Dios.

Santiago 1:1-5 (APSGD)

Ang mga pagtilaw sa inyo
pagtuo nagaresulta sang
pagbatas… Kon may ara sa
inyo nga kulang sang
kaalam, magpangayo siya sa
Dios
Ako si Santiago nga ulipon sang Dios kag ni
Ginoong Jesu-Cristo. Nagapangamusta ako sa
inyo tanan nga anak sang Dios nga naglalapta
sa bilog nga kalibutan. Mga kauturan ko,
magkalipay kamo kon mag-abot sa inyo ang
sari-sari nga mga pagtilaw. Kay nahibaluan
ninyo nga ang mga pagtilaw sa inyo pagtuo
nagaresulta sang pagbatas. Gani batasa ninyo
ang tanan nga kabudlayan para mangin mature
kamo kag wala sing ano man nga kakulangan
ang inyo nga pagkabuhi. Kon may ara sa inyo
nga kulang sang kaalam, magpangayo siya sa
Dios, kag ang Dios magahatag sini sa iya nga
wala sing hawid-hawid kag aligutgot.

~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~

Spiritual Warfare Cards.com
Ang Pulong Sang Dios · CC BY-SA 4.0 · Biblica, Inc.



Santiago 5:13-14, 16, 19-20 (APSGD)

Magtuad kamo sang inyo mga
sala sa isa kag isa, kag
magpangamuyuay… magaluwas
sang kalag sang sadto nga
makasasala sa kamatayon
May ara bala sa inyo nga nagaantos? Dapat
magpangamuyo siya. May ara bala sa inyo nga
malipayon? Magkanta siya sang mga pagdayaw.
May ara bala sa inyo nga nagamasakit? Magtawag
siya sang mga manugdumala sang iglesya para
pangamuyuan siya kag banyusan sang lana sa
ngalan sang Ginoo. … Gani, magtuad kamo sang
inyo mga sala sa isa kag isa, kag magpangamuyuay
para mag-ayo kamo. Kay dako ang mahimo sang
pangamuyo sang matarong nga tawo, … Mga
kauturan ko, kon may isa sa inyo nga nagpalayo sa
kamatuoran, kag may isa nga magpabalik sa iya,
dapat mahibaluan ninyo nga ang nagapabalik sa
makasasala halin sa iya malain nga pagginawi
magaluwas sang kalag sang sadto nga makasasala
sa kamatayon, kag mapatawad ang madamo nga
sala.

Santiago 3:2, 10, 12, 18, 17 (APSGD)

Tanan kita masami nagakasala…

kon may kaalam kita nga halin sa
Dios, una sa tanan, matinlo ang
aton kabuhi, dason mainabyanon,
malulo… palareho ang pagtratar sa
isigkatawo, kag indi hipokrito
Matuod nga tanan kita masami nagakasala. Pero ang
tawo nga wala nagakasala sa iya mga ginahambal, ina
nga tawo matarong kag sarang makapugong sang iya
kaugalingon. … Pagpasalamat kag pagpakamalaot ang
nagaguwa sa isa ka baba. Mga kauturan ko, indi ini
dapat matabo. … Mga kauturan, indi mahimo nga
magpamunga sang olibo ang kahoy nga higera, kag indi
man mahimo nga magpamunga sang higera ang tanom
nga ubas. Indi ka man makakuha sang tubig nga matab-
ang sa dagat. … Ang mga tawo nga may kalinong kag
nagapanggas sang kalinong magapatubas sang
matarong nga relasyon sa isa kag isa. … Pero kon may
kaalam kita nga halin sa Dios, una sa tanan, matinlo ang
aton kabuhi, dason mainabyanon, malulo, mabinatunon
sa mga pagpanudlo, maluluy-on gid, maayo ang
ginahimo, palareho ang pagtratar sa isigkatawo, kag indi
hipokrito.

~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~

Spiritual Warfare Cards.com
Ang Pulong Sang Dios · CC BY-SA 4.0 · Biblica, Inc.



Judas 1:3-5, 22-23 (APSGD)
Paisugon sa pagpamatok sa mga tawo
nga buot magbaylo sang mga
pagpanudlo parte sa aton pagtuo…

ginabayluhan nila ang matuod nga mga
pagpanudlo parte sa grasya sang aton
Dios para makapagusto sila sa paghimo
sang kalautan
Mga hinigugma, gusto ko gid kuntani nga magsulat sa inyo parte
sa kaluwasan nga aton nabaton, ugaling naghunahuna ako nga
mas kinahanglan gid nga sulatan ko kamo para paisugon sa
pagpamatok sa mga tawo nga buot magbaylo sang mga
pagpanudlo parte sa aton pagtuo. Ini nga mga pagpanudlo
ginhatag sang Dios sa aton nga iya mga katawhan kag dapat indi
gid pagbayluhan. Ginasulatan ko kamo sini tungod nga may mga
tawo nga sa sekreto nakaintra dira sa inyo. Indi sila diosnon kag
ginabayluhan nila ang matuod nga mga pagpanudlo parte sa
grasya sang aton Dios para makapagusto sila sa paghimo sang
kalautan. Ginapanginwala nila si Jesu-Cristo nga amo lamang ang
aton Agalon kag Ginoo. Nasulat na sang una pa nga ini sila
magabaton sang silot. Bisan nahibaluan na ninyo, gusto ko pa gid
nga padumdumon kamo nga ginluwas sang Ginoo ang iya
katawhan sa duta sang Egypt, pero sang ulihi ginpamatay niya
ang iban sa ila tungod nga wala sila magtuo sa iya. … Kaluoyi ninyo
ang mga nagapangduhaduha. Buligi ninyo ang iban para maluwas
sila sa silot, pareho nga nagasabnit kamo sang isa ka butang nga
masunog na. Kaluoyi ninyo bisan ang mga tawo nga malain gid,
pero mag-andam kamo sa ila mga ginahimo. Kangil-aran ninyo
ang ila malain nga mga buhat kay bisan ang ila mga bayo
nahigkuan sang ila kalautan.

Exodus 24:7, 17; 32:23, 30, 34 (APSGD)

Ang gamhanan nga presensya
sang Ginoo sa ibabaw sang
bukid pareho sa nagadabadaba
nga kalayo
Dayon ginkuha niya ang Libro sang Kasugtanan kag
ginbasa ini sa mga tawo. Kag nagsabat ang mga tawo,
“Tumanon namon ang tanan nga ginsiling sang Ginoo.
Sundon namon siya.” … Gani nagsulod si Moises sa
panganod samtang nagapasaka pa gid siya sa bukid.
Nagpabilin siya didto sa sulod sang 40 ka adlaw kag
40 ka gab-i. Para sa mga Israelinhon didto sa idalom,
ang gamhanan nga presensya sang Ginoo sa ibabaw
sang bukid pareho sa nagadabadaba nga kalayo. …
Nagsiling sila sa akon, ‘Himui kami sang dios nga
magapanguna sa amon, tungod nga wala kita kahibalo
kon ano na ang natabo sining tawo nga si Moises nga
nagpaguwa sa aton sa Egypt.’ … Pagkasunod nga adlaw,
nagsiling si Moises sa mga tawo, “Nakahimo kamo
sang dako nga sala. Pero masaka ako subong sa bukid,
didto sa Ginoo; basi pa lang mabuligan ko kamo nga
matubos kamo sa inyo nga sala.” … Lakat, kag
pangunahi ang mga tawo pakadto sa lugar nga
ginsiling ko sa imo, kag magauna ang akon anghel sa
inyo. Pero magaabot ang tion nga silutan ko sila
tungod sang ila sala.”

Josue 2:11; Hebreo 11:31; Santiago 2:23, 25-26 (APSGD)

Ang Ginoo nga inyo Dios amo
ang Dios sa langit kag sa duta…

ang pagtuo nga wala ginaupdi
sang maayo nga mga binuhatan,
patay man
Hinadlukan kami sang nabatian namon ini kag
nadulaan sang kaisog ang kada isa sa amon tungod sa
inyo. Kay ang Ginoo nga inyo Dios amo ang Dios sa
langit kag sa duta. … Tungod sa pagtuo, si Rahab nga
nagbaligya sang iya lawas wala mapatay kaupod sang
mga taga-Jerico nga wala nagtuman sa Dios, kay
ginbaton niya sing maalwan sa iya balay ang mga
espiya nga ginsugo ni Josue. … Napamatud-an ang
ginasiling sang Kasulatan, “Nagtuo si Abraham sa
Dios, kag tungod sang iya pagtuo ginpakamatarong
siya sang Dios.” Gintawag pa gani siya nga abyan sang
Dios. … Amo man ini ang natabo kay Rahab nga
nagbaligya sang iya lawas. Ginbaton niya ang mga
espiya nga Israelinhon sa iya balay kag gintago sila.
Gintudlo pa niya sa ila ang alagyan para makapalagyo
sila. Gani tungod sa iya ginhimo ginpakamatarong
siya sang Dios. Ang lawas nga wala sing espiritu
patay; amo man ang pagtuo nga wala ginaupdi sang
maayo nga mga binuhatan, patay man.

Ruth 1:16-17; 4:14-15 (APSGD)

Dalayawon ang Ginoo!
Ginhatagan ka niya subong
sang apo nga magaatipan sa
imo
Pero nagsabat si Ruth, “Indi ako pagpilita sa
pagbiya sa imo, kay bisan diin ka magkadto didto
man ako makadto, kag bisan diin ka mag-estar
didto man ako maestar. Ang imo mga kasimanwa
mangin akon man nga kasimanwa, kag ang imo
Dios mangin akon man nga Dios. Kon diin ka
mapatay, didto man ako mapatay kag didto man
ilubong. Kabay pa nga silutan ako sang Ginoo
sing puwerte gid kon magbulag ako sa imo,
luwas lang kon mapatay na ako.” … Nagsiling ang
mga babayi kay Noemi, “Dalayawon ang Ginoo!
Ginhatagan ka niya subong sang apo nga
magaatipan sa imo. Kabay pa nga mangin bantog
siya sa Israel! Pabaskugon kag atipanon niya
ikaw kon tigulang ka na gid, kay anak siya sang
imo umagad nga nagahigugma gid sa imo sobra
pa sa paghigugma sang pito ka anak nga lalaki.”

Nehemias 6:1-3, 8-9 (APSGD)

Ginapahog lang nila kami para
mauntat ang amon pag-obra…

nagpangamuyo ako sa Dios
nga pabakuron pa gid niya ako
Karon nabalitaan ni Sanbalat, Tobia, Geshem nga
Arabo, kag sang iban pa namon nga mga kaaway
nga natapos na namon ang pagpatindog sang
pader kag wala na ini sang mga buho, luwas na
lang sa mga sira sini nga wala pa matakod. Gani
nagpadala si Sanbalat kag si Geshem sang sini nga
mensahi sa akon: “Gusto namon nga magpakigkita
sa imo sa isa sang mga baryo sa patag sang Ono.”
Pero nahibaluan ko nga may plano sila nga malain
sa akon. Gani nagpadala ako sang mga mensahero
sa pagsiling sa ila nga, “Importante ang akon
ginaobra subong, gani indi ako makakadto dira.
Indi ko mahimo nga untatan ang pag-obra para
lang magkadto dira.” … Amo ini ang akon sabat sa
iya: “Wala sing kamatuoran inang imo mga
ginapanghambal. Ginhimo-himo mo lang ina.”
Nahibaluan ko nga ginapahog lang nila kami para
mauntat ang amon pag-obra. Pero nagpangamuyo
ako sa Dios nga pabakuron pa gid niya ako.

Salmo 2:1-5, 8-12 (APSGD)

Alagara ninyo ang Ginoo nga may
pagtahod… Bulahan ang tagsa ka
tawo nga nagapangayo sang
proteksyon sa Ginoo
Ngaa bala nagaplano sing malain ang mga nasyon? Ngaa
bala nagaplano sila sang wala sing pulos? Ang mga hari
kag mga pangulo sa kalibutan nagtilipon kag
nagpreparar sa pagpakig-away kontra sa Ginoo kag sa
hari nga iya ginpili. Nagasiling sila, “Indi kita
magpadumala ukon magpasakop sa ila.” Pero
ginakadlawan lang sila sang Ginoo nga nagapungko sa
iya trono didto sa langit. Sa iya kaakig, ginapaandaman
niya sila kag nagakahadlok sila. … Pangabaya ako nga
ihatag ko sa imo ang mga nasyon hasta sa pinakamalayo
nga parte sang kalibutan para imo panag-iyahan, kag
himuon ko ina. Dumalahan mo sila, kag wala gid sing
may makakontra sa imo pagdumala. Mangin pareho lang
sila sa kolon nga imo pagadugmukon.’” Gani, kamo nga
mga hari kag mga manugdumala sa kalibutan, intiendiha
ninyo ini nga mga pulong, kag pamatii ninyo ang mga
paandam kontra sa inyo. Alagara ninyo ang Ginoo nga
may pagtahod kag magkalipay kamo sa iya. Tahura ninyo
ang hari nga iya ginpili, kay kon indi gani, mangakig siya
gilayon kag laglagon niya kamo. Bulahan ang tagsa ka
tawo nga nagapangayo sang proteksyon sa Ginoo.

Salmo 19:1, 7-8, 12-14 (APSGD)

Ang kalangitan nagapahayag
sang gahom sang Dios… tinlui ako
sa mga sala nga wala ko
mahibalui… Buligi man ako nga
indi makahimo sing hungod nga
sala kag indi pag-itugot nga
ulipunon ako sini
Ang kalangitan nagapahayag sang gahom sang Dios kag
nagapakita sang iya ginhimo. … Ang kasuguan sang
Ginoo wala sing sala. Nagapabaskog ini sang aton
kabuhi. Ang mga pagpanudlo sang Ginoo masaligan kag
nagahatag sang kaalam sa mga wala sing alam. Ang mga
pagsulundan sang Ginoo husto kag nagahatag sang
kalipay. Ang mga sugo sang Ginoo wala sing sala kag
nagapasanag sa hunahuna sang tawo. … Kon kaisa indi
mahibaluan sang tawo nga nakasala siya. Gani, Ginoo,
tinlui ako sa mga sala nga wala ko mahibalui! Buligi man
ako nga indi makahimo sing hungod nga sala kag indi
pag-itugot nga ulipunon ako sini, para wala sing
kasawayan ang akon kabuhi kag hilway sa madamo nga
klase sang mga sala. Kabay pa nga ang akon mga
ginahambal kag mga ginahunahuna makapalipay sa imo,
Ginoo, nga akon palalipdan nga bato kag manunubos.

Salmo 27:1, 4-6, 8-10, 14 (APSGD)

Ang Ginoo amo ang akon kasanag,
manluluwas, kag mabakod nga
dalangpan, gani wala ako sing
kahadlukan… Magpakabakod kamo
kag indi madulaan sang paglaom
Ang Ginoo amo ang akon kasanag, manluluwas, kag
mabakod nga dalangpan, gani wala ako sing kahadlukan. …

Nagapangayo ako sa Ginoo sang isa ka butang nga
ginahandom ko gid. Ini amo nga makapuyo ako sa iya
templo sa bilog ko nga kabuhi. Kag didto
magapamalandong ako sang iya kaayo kag magapangayo
sang iya pagtuytoy. Kay sa tion sang katalagman taguon
niya ako kag protektaran sa iya templo. Ipahamtang niya
ako sa lugar nga luwas ako sa katalagman. Gani mangin
madinalag-on ako kontra sa akon mga kaaway nga
nagalibot sa akon kag magahalad ako sa templo sang
Ginoo nga may paghugyaw sa kalipay. Magakanta ako sa
iya! … Nagpanghikot ka sa akon tagipusuon nga
magdangop ako sa imo, gani nagdangop ako sa imo,
Ginoo. Indi ka magpanago sa akon! Indi ako pagsikwaya
sa imo kaakig sa akon, nga imo alagad. Ikaw ang nagabulig
sa akon, gani indi ako pagpabay-i ukon pagsikwaya, O
Dios nga akon manluluwas. Bisan pa nga sikwayon ako
sang akon amay kag iloy, tatapon mo ako, Ginoo. …

Magsalig kamo sa Ginoo! Magpakabakod kamo kag indi
madulaan sang paglaom. Magsalig lang kamo sa Ginoo!

Salmo 29:2-3, 7-11 (APSGD)

Ang tingog sang Ginoo, ang
gamhanan nga Dios, mabatian
sa ibabaw sang tubig…

Ginapabaskog sang Ginoo ang
iya katawhan kag ginahatagan
sang maayo nga kahimtangan
Ihatag sa Ginoo ang pagpadungog nga
nagakadapat sa iya. Simbaha ninyo siya sa iya
balaan nga presensya. Ang tingog sang Ginoo, ang
gamhanan nga Dios, mabatian sa ibabaw sang
tubig. Nagadaguob ini sa ibabaw sang mabaskog
nga dagat. … Ang tingog sang Ginoo nagapakilat
kag nagapatay-og sang kamingawan, bisan pa ang
kamingawan sang Kadesh. Ang tingog sang Ginoo
nagapabata sang usa kag nagapataktak sang mga
dahon sang kahoy. Kag sa iya templo nagasinggit
ang tanan, “Gamhanan ang Dios!” Ang Ginoo
nagagahom sa mga baha. Nagagahom siya bilang
hari hasta san-o. Ginapabaskog sang Ginoo ang
iya katawhan kag ginahatagan sang maayo nga
kahimtangan.

Marcos 9:23-26, 29; 1:27 (APSGD)

Nagatuo ako, pero buligi ako
sa akon pagpangduhaduha…

Ato nga klase sang espiritu
mapaguwa lang paagi sa
pangamuyo
Nagsiling si Jesus sa iya, “Ngaa nagasiling ka nga
kon may mahimo ako? Ang tanan nga butang
mahimo ko sa tawo nga nagatuo sa akon.” Dayon
nagsabat ang amay sang bata, “Nagatuo ako, pero
buligi ako sa akon pagpangduhaduha.” Pagkakita ni
Jesus nga nagdinaguso na ang mga tawo pakadto sa
iya, nagsiling siya sa mahigko nga espiritu, “Ikaw
nga espiritu nga nagapaapa kag nagapabungol sa
bata, ginamanduan ko ikaw nga magguwa sa iya kag
indi na gid magbalik sa iya!” Nagsinggit ang espiritu
kag ginpakurog niya sing mabaskog ang bata kag
nagguwa. … Nagsabat siya sa ila, “Ato nga klase sang
espiritu mapaguwa lang paagi sa pangamuyo.” …
Natingala gid ang mga tawo didto, gani nagsiling
sila, “Ano ini? Bag-o ini nga klase sang pagpanudlo
nga may gahom. Bisan ang mahigko nga mga
espiritu ginamanduan niya kag nagatuman sa iya.”

~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~~

Spiritual Warfare Cards.com
Ang Pulong Sang Dios · CC BY-SA 4.0 · Biblica, Inc.



Salmo 22:1, 16-18, 26, 29, 31 (APSGD)

Ang mga nagadangop sa imo
magadayaw sa imo. Kabay pa
nga mangin maayo kag
malawig ang ila kabuhi
Dios ko, Dios ko, ngaa ginpabay-an mo ako? Ngaa
nga malayo ka sa akon? Nagaugayong na ako sa
pag-antos, pero wala mo man lang gihapon ako
ginabuligan. … Ginlibutan ako sang grupo sang
malain nga mga tawo nga pareho sa mga ido.
Ginbuhuan nila ang akon mga kamot kag mga tiil.
Nagaguluwa na ang akon mga tul-an, kag
ginatulok lang nila ako. Ginpartida nila ang akon
mga bayo kag gin-gabot-gabutan nila ang akon
pangsulod nga bayo. … Magakaon ang mga kubos
kag mabusog sila. Ang mga nagadangop sa imo
magadayaw sa imo. Kabay pa nga mangin maayo
kag malawig ang ila kabuhi. … Sigurado nga
magasimba sa imo ang tanan nga manggaranon sa
kalibutan. Bisan ang tanan nga tawo nga daw sa
mapatay na magaluhod sa imo. Kag atong mga
nagkalamatay na, … Sila nga wala pa matawo
pagasugiran nga ginluwas mo ang imo katawhan,
kag ikaw gid ang naghimo sini.

Kanta 8:6-7; 2:15-16 (APSGD)

Ako lang ang higugmaon sang
imo tagipusuon… ang gugma
pareho kagamhanan sa
kamatayon; ang mainit nga
balatyagon indi mapunggan
pareho sa pag-abot sang
kamatayon
Ako lang ang higugmaon sang imo tagipusuon, kag
ako lang ang hakson sang imo mga butkon. Kay
ang gugma pareho kagamhanan sa kamatayon; ang
mainit nga balatyagon indi mapunggan pareho sa
pag-abot sang kamatayon. Ang gugma daw pareho
sa nagadabadaba kag nagaibwal nga kalayo. Indi
ini mapatay bisan sang madamo nga tubig. Bisan
bahaan pa, indi gihapon ini mapatay. Indi ini
mabakal bisan ibayad pa sang tawo ang tanan niya
nga manggad. … Dali! Dakpa ang magagmay nga
mga fox nga nagaguba sang amon mga talamnan
sang ubas nga nagapamukadkad. Akon lang ang
akon hinigugma, kag ako iya lang. Ginapahalab
niya ang iya kasapatan sa may mga lily.

Panalambiton 3:22-23, 25-26, 28-29, 32 (APSGD)

Ang Ginoo maayo sa mga
nagalaom kag
nagadangop sa iya
ang gugma kag kaluoy sang Ginoo wala sing
katapusan. Amo ina nga wala kita malaglag
sing bug-os. Matutom gid ang Ginoo.
Ginapakita niya ang iya kaluoy kada adlaw.
… Ang Ginoo maayo sa mga nagalaom kag
nagadangop sa iya. Maayo nga maghulat
kita nga may pagbatas sa pagluwas sang
Ginoo sa aton. … Kon ginadisiplina kita sang
Ginoo magpungko kita nga nagaisahanon
kag magpamalandong. Magpaubos kita
sang aton kaugalingon sa atubangan sang
Ginoo kag indi madulaan sang paglaom. …

Bisan tuod nagahatag siya sang kalisod,
ginapakita niya gihapon ang kaluoy tungod
sa iya dako nga gugma nga wala sing
katapusan.

Hoseas 2:2, 13, 8, 14, 19-20; 6:6 (APSGD)
Sawaya ninyo siya nga untaton na
niya ang pagpanginlalaki…

kilalahon na gid ninyo ako nga
Ginoo… indi ang inyo mga halad
ang akon luyag kundi ang inyo
gugma
“Mga anak, sawaya ninyo ang inyo iloy bisan nga indi ko
na siya asawa, kag indi na niya ako bana. Sawaya ninyo
siya nga untaton na niya ang pagpanginlalaki. … Silutan ko
siya tungod nga may mga tion nga nagasunog siya sang
insenso sa mga imahen ni Baal. Nagsuksok siya sang mga
alahas kag naglagas sa iya mga lalaki, pero ako ya
ginkalimtan niya. Ako, ang Ginoo, ang nagasiling sini. …

“Wala niya ginahunahuna nga ako ang naghatag sa iya
sang mga uyas, duga sang ubas, lana, kag sang madamo
nga pilak kag bulawan nga ginhimo nila nga imahen ni
Baal. … “Pero karon, dal-on ko siya sa kamingawan kag
pangaluyagan liwat hasta nga mapaluyag ko siya. …

“Kabigon ko kamo nga akon asawa hasta san-o. Himuon
ko sa inyo ang matarong kag husto. Higugmaon ko kamo
kag kaluoyan, kag mangin matutom ako sa inyo. Gani
kilalahon na gid ninyo ako nga Ginoo. … Kay indi ang inyo
mga halad ang akon luyag kundi ang inyo gugma. Mas
gusto ko pa nga kilalahon ninyo ako sang sa maghalad
kamo sang mga halad nga ginasunog.

Amos 5:21-24 (APSGD)

Ipakita ninyo ang hustisya
kag himua ninyo ang
matarong; indi ninyo ini
pag-untati pareho sang
suba nga wala untat ang
pag-ilig
“Ginakaugtan ko gid ang inyo mga piesta;
wala gid ako malipay sa sinang inyo mga
pagtilipon. Gani bisan dal-an pa ninyo ako
sang nagkalain-lain nga halad, bisan ang
pinakamaayo pa nga halad, indi ko ina
pagbatunon. Untati na ninyo ang magahod
ninyo nga mga kanta. Indi ako luyag nga
magpamati sang sunata sang inyo mga
arpa. Pero ipakita ninyo ang hustisya kag
himua ninyo ang matarong; indi ninyo ini
pag-untati pareho sang suba nga wala
untat ang pag-ilig.

Zefanias 1:14-15; 3:17 (APSGD)

Adlaw ina sang kalisod,
kasakitan, kalaglagan, kag
kapierdihan… kaupod ninyo ang
Ginoo nga inyo Dios. Pareho
siya sa isa ka gamhanan nga
soldado nga magaluwas sa inyo…

Magakanta siya kag
magahugyaw sa kalipay tungod
sa inyo
Malapit na lang gid ang makahaladlok nga adlaw nga
magasilot ang Ginoo. Dali na lang ini mag-abot!
Mapait ang ina nga adlaw, kay bisan gani ang mga
soldado magasinggit sa pagpangayo sang bulig. Amo
ina nga adlaw nga ipakita sang Dios ang iya kaakig.
Adlaw ina sang kalisod, kasakitan, kalaglagan, kag
kapierdihan. Madulom kag magal-om ang ina nga
adlaw, … Kay kaupod ninyo ang Ginoo nga inyo Dios.
Pareho siya sa isa ka gamhanan nga soldado nga
magaluwas sa inyo. Malipay gid siya sa inyo, kag paagi
sa iya gugma bag-uhon niya ang inyo kabuhi.
Magakanta siya kag magahugyaw sa kalipay tungod sa
inyo,

Habakuk 3:16-19 (APSGD)

Bisan indi magpatubas ang
duta… magakalipay gihapon
ako tungod kay ang Ginoong
Dios amo ang nagaluwas sa
akon
Sang mabatian ko ining ginpahayag sang Ginoo
sa akon, nagkurog ang akon bilog nga lawas pati
ang akon bibig tungod sa kahadlok.
Nagpalangluya ako kag nagkurog ang akon mga
tiil. Kag tungod sa sining ginpahayag sang Ginoo,
hulaton ko nga may pagbatas ang panahon nga
silutan niya ang mga nagsalakay sa amon. Bisan
indi magpamunga ang kahoy nga higera, ang
ubas, ukon ang kahoy nga olibo, kag bisan indi
magpatubas ang duta, kag bisan magkalapatay
ang mga kasapatan sa toril, magakalipay gihapon
ako tungod kay ang Ginoong Dios amo ang
nagaluwas sa akon. Siya ang nagahatag sa akon
sang kusog. Ginapabaskog niya ang akon mga tiil
pareho sa tiil sang usa, para mataklad ko ang
mataas nga mga lugar.

